
	క.	
మదనవిభంజనుఁ డతిస, మ్మదహృదయాంబురుహుఁ డగుచు మహిళామణికై

యెదురెదురు చూచుచుండఁగ, మదవతు లొకకొంద రపు డమందప్రేమన్.

	గీ.	
బాలికామణిఁ గైసేసి పడకటింటి, కెలమితోఁ దోడుకొని చని యిందుమౌళి

యొద్దఁ గదియించి తమ్ములం బొసఁగఁజేసి, చనిరి సన్నకసన్న నాశంభుఁ డపుడు.

	గీ.	
చిగురుఁబోఁడిని సెజ్జకుఁ దిగిచి బుజ్జ, గించి కౌఁగిటిఁ బెనచి కోర్కెలు దలిర్పఁ

గామశాస్త్రోక్తనియతి నక్కంజముఖిని, రతులఁ గరిగించి సుఖలీలఁ గ్రాలుచుండె.

	వ.	
అట్లు నవోఢాసంగమసౌఖ్యానుభవలీలావైభవంబునం జెలంగుచుఁ, గొన్నివాస

రంబు లచట నుండి, యంతట నొక్కనాఁడు యథాస్థానంబునకు వేంచేయ నుద్యో

గించి, మహాదేవుండు శంఖదేవున కిత్తెఱం గెఱింగించిన నతం డిట్లని విన్నవించె.

	క.	
దేవా నాకుల మెల్లను, బావనమై వెలసె భక్తపాలన విద్యా

ప్రావీణ్యం బేర్పడఁగా, నీ విచ్చటి కరుగుదెంచి నిలుచుటకతనన్.

	గీ.	
దేవ మాయింట నెప్పుడు నీవు నిలిచి, యుండవలె ననుకోర్కె లో నుండు నాకు

వెఱతు నిమ్మాట మీతోడ విన్నవింప, నింక మీచిత్త మెట్టిదో యెఱుఁగనేర.

	క.	
మా కిట నీ వల్లుఁడవై, ప్రాకటగతి నిలిచియున్న భాగ్యంబునకున్

లోకు లెఱుంగఁగ నన్నుం, జేకొని ధన్యునిగఁ జేయు సితకరమకుటా.

	ఆ.	
అనిన మెచ్చి శంభుఁ డటులేని దివ్యజ, లాపహారలింగరూపు నగుచు

నీగృహమున నుందు నిశ్చలభక్తితో, నన్ను గొలుచుచుండు నయవిచార.

	వ.	
అని యతండు గోరినట్లనె కృపఁజేసి మన్నించి యతని నచ్చట నుండ నియమించి

మహోత్సాహంబున.

	గీ.	
అభవుఁ డప్పుడు దివ్యదుందుభులు మెఱయఁ, బ్రమథవరులును దివిజులు బలసికొలువ

గంగతోఁగూడి వృషరాజగమనుఁ డగుచు, లీల వేంచేసెఁ గైలాసశైలమునకు.

	ఉ.	
అంతకమున్న నారదమహామునివర్యుఁడు వెండికొండ కే

కాంతము గాఁగ నేఁగి గిరికన్యక గన్లొని యంబ శూలి దా

సంతస మొప్ప గంగ యనుజాలరికన్నియఁ బెండ్లియాడి నీ

చెంతకు వచ్చుచుండె నిదె చెప్పితి నీకు సవిస్తరంబుగన్.

	క.	
అని దివిజమునివరేణ్యుఁడు, వినిపించి యథేచ్ఛ జనిన విస్మయ మొదవన్

మనమున హిమవద్భూధర, తనయ దిగుల్ పూని తద్దఁ దలఁకుచు నుండెన్.

		 ఈ పేజీలో చివరి మార్పు 25 జనవరి 2023న 04:09కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

